ҚЫРЫҚ БІРІНШІ ТАРАУ: 
Аллаһ Тағаланың: «Олар Аллаһтың нығметін танып, кейін оны теріске шығарады, негізінен, олардың көбі – кәпірлер», - деген сөздері туралы.

Аллаһ Тағала былай деді:

يَعْرِفُونَ نِعْمَةَ اللَّهِ ثُمَّ يُنْكِرُونَهَا وَأَكْثَرُهُمُ الْكَافِرُونَ (٨٣)

 «Олар Аллаһтың нығметін танып, кейін оны теріске шығарады, негізінен, олардың көбі – кәпірлер» («ән-Нәхл» сүресі, 83-аят).

Мужаһид бұл (аяттың) мағынасы – адамның: «Бұл – менің ата-бабаларымнан мирас етіп алған дүние-мүлкім», - деп айтатынында деген.
Аун ибн Абдуллаһ бұл сөздер: «Пәлен болмағанда, бұлай болмайтын еді», - деп айтатындарға қатысты деген. 
Ибн Кутайба: «Олар: «Біз бұған құдайларымыздың шапағаты арқылы қол жеткіздік», - деп айтады”, - деді.  
Тараудың «Бірқұдайшылық Кітабына» сәйкестілігі:

Автор, Аллаһ оны рахым етсін, бұл тарауда адамның Раббылық мәселесінде әдептілік танытып, құрамына жасырын түрде көпқұдайшылық араласқан, мысалы, нығметтерді Қасиетті әрі Пәк Аллаһ Тағаладан өзгеге телу сияқты сөздерден аулақ болуы керек екенін түсіндіргісі келді. Өйткені нығметтерді Аллаһ Тағаладан басқаларға телу ширк болып табылады, әрі таухидке қайшы келеді.  
Мужәһид – бұл тәпсір ғылымының шейхы Мужәһид ибн Жәбир, меккелік ұлы ғалым, Ибн Аббастың шәкірті. Ол һижраның 104 жылы қайтыс болды, Аллаһ оны рахым етсін.  

Аун ибн Абдуллаһ – бұл Аун ибн Абдуллаһ ибн Атиба Масуд әл-Хазали, сенімге лайықты жеткізуші. Ол һижраның 120 жылы дүние салды, Аллаһ оны рахымына бөлесін.

Ибн Кутайба – Абдуллаһ ибн Муслим ибн Кутайба әд-Дийнури, тәпсір ғылымының білгірі, әрі түрлі еңбектердің авторы һижраның 276 жылы қайтыс болған, Аллаһ оны рахымына бөлесін. 

Аяттан алынатын пайдалар: 

1. Аятта көпқұдайшылдар раббылықтағы бірқұдайшылықты (таухид әр-рубубияны) мойындайтындарына нұсқау бар. 
2. Аятта кез-келген нығметтерді тек жалғыз Аллаһ Тағалаға ғана телу міндетті екендігіне нұсқау бар.
3. Аятта нығметтерді Аллаһ Тағаладан басқаларға телудің тыйым салынғанына нұсқау бар, өйткені бұл таухид әр-рубубияға қайшы келетін көпқұдайшылық болып табылады.
4. Аятта адам сөйлеген кезде (Аллаһқа және оның нығметтеріне қатысты) әдеп танытуы міндетті екеніне нұсқау бар.    
-----------------------------------------------------------------------------------------------

Зәйд ибн Халидтан жеткізілетін, әрі онда Аллаһ Тағала: «Менің құлдарымның ішінен Маған иман келтіргендер және маған күпірлік еткендер айқын болды...», — деп айтатын хадисінен кейін Абу әл-Аббас былай деген: «Аллаһтың Кітабында және Сүннетте Оның нығметтерін өзгелерге телитіндерді әрі осылайша Оған серік қосатындарды айыптайтын көптеген мәтіндер келтірілген» (Қз.: «Мәжму‘ әл-Фатауа», 8/23). 
Кейбір салиқалы сәләфтар бұл сәттілік кездерде «жел оңымыздан соқты, ал жол көрсетуші шебер-ақ болды» деген сияқты қазіргі кезде көптің ауызында жүретін сөздерді айтатын адамдарға қатысты деп айтқан.  
Абу әл-Аббас – бұл шейхул-Ислам Ахмад ибн Таймия, Аллаһ оны рахымына бөлесін. 

Мұндайды істейтін адамның үкімі:

1. Егер осы сияқты сөздерді айтатын адам бұл жел немесе жол көрсетуші өздігінше осының барлығын басқарып (оларды реттеді) дегенді меңземей, мұның барлығы жай себеп деп меңзеген түрде, алайда бұл нығметті Аллаһ Тағалаға телуді ұмытып айтқан болса, онда бұл кіші ширк болады. Өйткені ол бұл нығметті Аллаһ Тағаладан басқа біреулерге теліді.
2. Ал егер ол бұл заттар өздігінше, яғни Аллаһ Тағаланың қалауынсыз басқарады деп ойласа, онда бұл үлкен ширк болады.
Бірінші аталған жағдайға келер болсақ, біз бұны мұсылмандардан жиі естиміз, әрі мұндайдан міндетті түрде аулақ болу керек.  

------------------------------------------------------------------------------------------------

ҚЫРЫҚ ЕКІНШІ ТАРАУ:

Аллаһ Тағаланың: «Сондықтан да біле тұра, Аллаһқа ешкімді теңестірмеңдер», - деген сөздері туралы.

Аллаһ Тағала былай деді:
فَلا تَجْعَلُوا لِلَّهِ أَنْدَادًا وَأَنْتُمْ تَعْلَمُونَ (٢٢)

 «Сондықтан да біле тұра, Аллаһқа ешкімді теңестірмеңдер» («әл-Бақара» сүресі, 22-аят).
Бұл аятқа қатысты Ибн Аббас былай деді: “Аллаһқа теңдес қосу түннің тас қараңғы түнегінде қап-қара тастың үстінен өрмелеп бара жатқан құмырсқаның ізінен де жасырын көпқұдайшылық болып табылады. Егер сен: «Cенің өміріңмен және өзімнің өміріммен ант етемін!» - деп, немесе: «Егер мына күшік болмағанда, немесе мына қорадағы үйректер болмағанда, үйімізге ұры түсетін еді», - деп айтсаң, осындай көпқұдайшылық болады. Немесе: «Егер Аллаһ және пәлен болмағанда», - деп те айтып жатады. Нығметті Аллаһтан басқа ешкімге телуге болмайды. Бұл сөздердің барлығында көпқұдайшылық бар” (Ибн Аби Хатим «Тафсирде», 1/62).
Тараудың «Бірқұдайшылық Кітабына» сәйкестілігі:

Автор, Аллаһ оны рахымына бөлесін, осы тарауда адам өзінің кейбір сөздерінде Аллаһқа серік қосып қоюы мүмкін екенін түсіндіргісі келді, өйткені бірқұдайшылықты ұстанудың бір көрінісі – адамның өз сөздерінде Аллаһқа серік қосудан сақтануы болып табыланында, тіпті оның жүрегінде Аллаһ Тағалаға серік қосу ниеті болмаса да. Әрі ол осы кейбір сөздерді, адамдар осы сияқты сөздерден аулақ болулары үшін, түсіндіріп берді.   

 Аяттан алынатын пайдалар: 

1. Аятта құлшылықта Аллаһқа серік қосудан сақтандыру бар.
2. Аятта көпқұдайшылдар Қасиетті әрі Пәк Аллаһ Тағаланың Раббы екеніне келіскеніне нұсқау бар. 
3. Аятта кіші ширк өте жасырын болатынына, әрі оған өте аз адамдар көңіл бөлетініне нұсқау бар. 
4. Аятта құрамында көпқұдайшылық бар сөздерден аулақ болу міндетті екеніне нұсқау бар, тіпті адамның ойында ширк жасау ниеті болмаса да.  
-----------------------------------------------------------------------------------------------

Абдуллаһ ибн Умар ибн әл-Хаттаб, Аллаһ ол екеуіне разы болсын, Аллаһ Елшісінің (оған Аллаһтың игілігі мен сәлемі болсын) былай деп айтқанын жеткізген: «Аллаһтан өзгемен ант еткен күпірлікке түсті немесе Аллаһқа серік қосты» (әт-Тирмизи, 1535. Абу Дауд, 3251, әл-Хаким 297/4).

Хадисте Аллаһ Тағаладан басқамен ант ететін адам сонысымен ант еткен нәрсесін Аллаһқа серік етіп алатынына нұсқау бар.  

Хадистен алынатын пайдалар: 

1. Хадисте Аллаһ Тағаладан өзгемен ант етудің тыйым салынғанына, әрі бұл көпқұдайшылық және Аллаһ Тағалаға күпірлік ету болып табылатынына нұсқау бар.
2. Хадисте ант арқылы ұлықтау тек Аллаһ Тағаланың ғана ерекше хақысы екендігіне, әрі Ол ғана әлдебір нәрсені ант арқылы ұлықтау құқығына ие екеніне нұсқау бар. Өйткені ант еткенімізде, біз тек Қасиетті әрі Пәк болған Оның атымен мен ғана ант етеміз. 
3. Хадисте адам Аллаһ Тағаладан өзгемен ант етсе, ол антын өтеуге міндетті емес екеніне нұсқау бар, өйткені бұған Аллаһ Тағаланың шариғатында дәлел келмеген. 

------------------------------------------------------------------------------------------------

Абдуллаһ Ибн Масғуд, оған Аллаһ разы болсын, былай деді: «Мен үшін Аллаһтан өзгемен шынайы түрде ант етуден, өтірік болса да Аллаһпен ант еткен абзалырақ» (Абдур-Раззақ, 15929. Ибн Аби Шәйба, 12281. Әт-Табарани «әл-Кабирде», 8902).
 Бұл асар Аллаһ Тағаладан өзгемен ант етуге тыйым салынғандығына нұсқайды.  

Асардан алынатын пайдалар:

1. Асарда Аллаһ Тағаладан өзгемен ант етуге тыйым салынғандығына нұсқау бар. 
2. Асарда кіші ширк өтірік ант беру сияқты үлкен күнәлардан жаманырақ екеніне нұсқау бар.
3. Асарда екі жамандық тұспа-тұс келіп, адам олардың біреуін істеуге мәжбүр болса, жамандықтың кішілеуін таңдауы керек екеніне нұсқау бар.
4. Аятта Абдуллаһ ибн Масғудтың, оған Аллаһ разы болсын, түсінігінің ұшқырлығына нұсқау бар. 

 -----------------------------------------------------------------------------------------------

Хузәйфа Пайғамбардың (оған Аллаһтың игілігі мен сәлемі болсын) былай дегенін баяндаған: "«Аллаһ және пәлен қаласа», - деп айтпаңдар. Сендер: «Аллаһ қаласа, сосын барып пәлен қаласа», - деп айтуларың керек” (әт-Тайялиси, 430. Ибн Мубәрак өзінің «Муснадында», 180; Ахмад, 5/384; Ибн Аби Шәйба, 26690; Абу Дауд, 4980; ән-Нәсаи «Сунан әл-Кубрада», 10821).

Ибраһим ән-Нәһа‘и, Аллаһ оны рахым етсін: «Аллаһтың қорғауына және сенің қорғауыңа пана тілеп жалбарынамын», - деп айтуға тыйым салатын, әрі: «Аллаһтың қорғауына пана тілеп жалбарынамын, ал содан соң сенен қорғау сұраймын», - деп айтуға рұқсат ететін. Ол сондай-ақ: «Сондай-ақ: "Егер Аллаһ, ал содан соң пәлен болмаса...", - деп айтуға да болады, бірақ: "Егер Аллаһ және пәлен болмаса...", - деп айтпаңдар», - дейтін.

Осы хадис пен асар: «Аллаһ және пәлен осыны қалады», - деген және осы сияқты сөздерді айтуға тыйым салынғандығына, өйткені бұлардың барлығы Аллаһқа теңдестер қосу болып табылатынына нұсқайды.  Ал біз тараудың басында келтірген аят Аллаһқа әлдебіреуді теңдес етуге тыйым салады.  
Хадистен алынатын пайдалар:

1. Хадисте: «Аллаһ қалады және сен қаладың», - деген және сол сияқты сөздерді айтуға тыйым салынғанына нұсқау бар, өйткені осы сөздер арқылы Аллаһты өзгеге теңеу орын алады, әрі бұл Аллаһқа серік қосу болады. 

2. Хадисте: «Аллаһ қалады, сосын сен қаладың», - деген және сол сияқты сөздерді айтуға рұқсат етілетініне нұсқау бар, өйткені «Аллаһ қалады» деген сөздерден кейін ұқсатудың жоқтығына нұсқайтын «сосын» деген жалғаулық тұр.

3. Аятта Аллаһты «қалау» деген сипаты бар екеніне, әрі Аллаһтың құлы да «қалау» деген сипатпен сипатталатына, сондай-ақ құлдың қалауы Аллаһ Тағаланың қалауының соңынан ілесетініне нұсқау бар.  

------------------------------------------------------------------------------------------------

ҚЫРЫҚ ҮШІНШІ ТАРАУ:

Аллаһтың атымен жасалған антқа қанағаттанбайтын адам туралы

Абдуллаһ Ибн Умар, Аллаһ ол екеуіне разы болсын,  Аллаһ Елшісінің (оған Аллаһтың игілігі мен сәлемі болсын) былай дегені туралы баяндаған: «Әкелеріңмен ант етпеңдер! Әрі Аллаһпен ант еткен кісі тек шындықты айтсын, және кімге Аллаһтың атымен ант келтірілген болса, сол (осымен) қанағаттануы керек! Ал егер бұл (ант) оны қанағаттандырмаса, онда  ол Аллаһтан емес» (Ибн Мәжаһ, 2101).

Тараудың «Бірқұдайшылық Кітабына» сәйкестілігі: 
Аллаһ Тағаламен жасалған антқа қанағаттанбау таухидтің толықтығына қайшы келеді. Өйткені осы антпен қанағаттанбайтын адам сонысымен Раббыны Оның ұлылығында ұлықтауды төмендеткен болады.
Бұл хадисте Аллаһ Тағаламен жасалған антқа қанағат етпейтін адамға қатал ескертіп қорқыту бар.
 Хадистен алынатын пайдалар:

1. Хадисте  Аллаһ Тағаламен жасалған антқа қанағат етпейтін адамға қатал ескертіп қорқыту бар. 
2. Хадисте ант жасауда шыншылдықтың міндетті екеніне нұсқау бар.   

3. Хадисте ант ете отырып өтірік айтуға тыйым салынғандығына нұсқалады.
4. Хадисте бізге белгілі бір мұсылманның жақсы екендігі туралы ойымызға қайшы келетін нәрселер айқын көрінбейінше ол туралы жақсы ойлауымыз керек екеніне нұсқау бар.  
5. Хадисте егер Аллаһпен ант еткен адам мүмин болса, онда оның антына сену міндетті болып табылатынына нұсқау бар.   
-----------------------------------------------------------------------------------------------

ҚЫРЫҚ ТӨРТІНШІ ТАРАУ:

“Егер Аллаһ және сен қаласаң”, - деген сөздер туралы
Қутәйлә, Аллаһ оған разы болсын, былай деп баяндайтын: «Бірде Пайғамбарға (оған Аллаһтың игілігі мен сәлемі болсын) бір яһуди келді де: "Сендер Аллаһқа серік қосасыңдар, өйткені: «Егер Аллаһ және сен қаласаң»,- деп айтасыңдар, сондай-ақ Қағбамен ант етесіңдер»,- деді. Осыдан кейін Пайғамбар (оған Аллаһтың игілігі мен сәлемі болсын) адамдар ант еткенде: «Қағбаның Раббысымен ант етемін», - деп, сондай-ақ: «Егер Аллаһ қаласа, сосын сен қаласаң», - деп айтуды бұйырды» (ән-Нәсаи «‘Амәл әл-яум уәл-ләйлә», 986; Ахмад, 6/371; әт-Тирмизи «‘Иләл әл-Кабир», 457; әт-Табарани «Му‘жәм әл-Кабир», 25/14; әл-Хаким, 7815. Ибн Хәжар хадисті сахих деді. Қз:. «әл-Исаба», 8/79).

Тараудың «Бірқұдайшылық Кітабына» сәйкестілігі: 
Бұл тарау Аллаһ Тағаланың: 
فَلا تَجْعَلُوا لِلَّهِ أَنْدَادًا وَأَنْتُمْ تَعْلَمُونَ (٢٢)
«Сондықтан біле тұра, Аллаһқа ешкімді теңдес етпеңдер…», - деген сөздері туралы тараудың бір бөлігі болып табылады, әрі біз олардың «Бірқұдайшылық Кітабында» келтірілуінің себебі туралы осыдан бұрынырақ түсіндірген болатынбыз. 

Қуйтәлә, Аллаһ оған разы болсын, сахаба әйел әрі сахаба әйел Сайфия әл-Жуханияның қызы болған, Аллаһ ол екеуіне разы болсын. 
Бұл хадисте «Егер Аллаһ және сен қаласаң» деген сөздердің құрамында (ширк) бар екеніне нұсқалады. 

Хадистен алынатын пайдалар:

1. Хадисте «Егер Аллаһ және сен қаласаң», - деген сөз бен Аллаһтан өзгемен ант ету ширк болып табылатынына нұсқау бар. Өйткені Пайғамбар (оған Аллаһтың игілігі мен сәлемі болсын) осы сөздердің ширк болып табылатынына яһудимен келісті.

2. Хадисте яһуди кіші ширктің не екенін түсінгеніне нұсқау бар.
3. Хадисте адам әуес-құмарына ерген бола тұра,  (дұрыс) түсінуі  білетініне нұсқау бар.  

4. Хадисте ақиқатты ол кімнен келсе де, қабылдау керек екеніне нұсқау бар, тіпті ол дінге қарсы шығатын дұшпан болса да.  
5. Хадисте кіші ширк діннен шығармайтынына нұсқау бар.
6. Хадисте дұрыс наным-сенімге қайшы келетін сөздерді айтудан аулақ болу, әрі оларды ширктен алыс болған сөздермен ауыстыру керек екеніне нұсқау бар.  
7. Хадисте егер ғалым әлдебір нәрсені тыйым салса, ол осыны түсіндіруі және, мүмкіндік болса, оны басқа нәрсемен ауыстыруы қажет екеніне дәлел бар.  

8. Хадисте Аллаһқа серік қосуға мүлде тыйым салынғандығына, яғни ширктің ешқандай түрін істеуге, тіпті Аллаһтың жердегі Үйі болып табылатын Қағбамен де ант етуге болмайтындығына нұсқау бар. Әрі егер Қағбаға қатысты үкім осындай болатын болса, онда басқа нәрселермен ант етуге тіпті болмайды.
9. Аятта Аллаһтың «қалау» деген сипаты бар екеніне, әрі Аллаһтың құлы да «қалау» деген сипатпен сипатталатына, сондай-ақ құлдың қалауы Аллаһ Тағаланың қалауының соңынан ілесетініне нұсқау бар.   

------------------------------------------------------------------------------------------------

Ибн Аббастан, оған Аллаһ разы болсын, бірде бір кісі Пайғамбарға (оған Аллаһтың игілігі мен сәлемі болсын): «Егер Аллаһ және сен қаласаң», - деп айтқанын жеткізген. Сонда Пайғамбар (оған Аллаһтың игілігі мен сәлемі болсын) оған: «Сен сонда мені Аллаһқа теңестіріп тұрсың ба? Егер Жалғыз Аллаһ қаласа (деп айт)!» - деді (ән-Нәсаи «‘Амәл әл-яум уәл-ләйлә», 988).

Бұл хадисте «Егер Аллаһ және сен қаласаң» деген және осыған ұқсас сөздер Аллаһты өзгеге теңестіру болып табылатынына, әрі бұл тыйым салынғандығына, сондай-ақ бұл тыйым Аллаһ Тағаланың:   
فَلا تَجْعَلُوا لِلَّهِ أَنْدَادًا وَأَنْتُمْ تَعْلَمُونَ (٢٢)
«Сондықтан біле тұра, Аллаһқа ешкімді теңдес етпеңдер…», - деген сөздерінен түсінілетініне нұсқау бар. 

Хадистен алынатын пайдалар:

1. Хадисте «Егер Аллаһ және сен қаласаң» деген және осы сияқты сөздердің тыйым салынғандығына нұсқау бар, өйткені оларда құлдың қалауы Аллаһтың қалауына «және» деген жалғаулықпен қосылып тұр.
2. Хадисте құлды Аллаһпен тіпті кіші ширкте теңестіретін адам сонысымен оны Аллаһ Тағалаға ұқсататынына нұсқау бар.
3. Хадисте айыпты нәрсені айыптау керек екеніне нұсқау бар.  

4. Хадисте Пайғамбар (оған Аллаһтың игілігі мен сәлемі болсын) таухидтің шекараларын мығым қорғағанына және ширкке жетелейтін бүкіл жолдарды жапқанына нұсқау бар.

------------------------------------------------------------------------------------------------

Ибн Мәжаһ, Аллаһ оны рахымына бөлесін, Айшаның бір анадан туылған ағасы Туфайлдан (Аллаһ ол екеуіне разы болсын) оның былай деп айтқанын жеткізген: «Бірде мен түсімде бір топ яһудилерге келіп, оларға: «Расында, егер сендер: «Узайр – Аллаһтың баласы», - деп айтпағандарыңда, өте жақсы қауым болар едіңдер», - деп айтқанымды көрдім. Олар: "Сендер де егер: «Егер Аллаһ және Мухаммад қаласа», - деп айтпағандарыңда, өте жақсы қауым болар едіңдер», - деп жауап берді. Содан соң мен бір топ христиандарға барып, оларға: «Расында, егер сендер: «Иса – Аллаһтың баласы деп айтпағандарыңда, өте жақсы қауым болар едіңдер», - дедім, ал олар болса маған: «Сендер де, егер: «Аллаһ және Мухаммад қаласа», - деп айтпағандарыңда, өте жақсы қауым болар едіңдер», - деп жауап берді. Таңертең тұрып, мен осыны кейбір адамдарға айттым да, сосын Пайғамбарға (оған Аллаһтың игілігі мен сәлемі болсын) барып, өз түсімді баяндап бердім. Ол менен: «Сен бұл туралы біреулерге айттың ба?», - деп сұрады. Мен: «Иә», - деп жауап бердім. Сонда Пайғамбар (оған Аллаһтың игілігі мен сәлемі болсын), Аллаһқа мақтау-мадақ айтып, Оған шүкіршілік білдірді де, кейін былай деді: "Туфәйл сендердің кейбіреулеріңе айтып берген түс көрді. Сендер мен сендерге бұрынырақ кейбір жағдаяттарға байланысты тыйым сала алмаған кейбір сөздерді айтасыңдар. Енді бұдан былай: «Аллаһ және Мухаммад қаласа», - деп айтпаңдар да, - «Жалғыз Аллаһ қаласа», - деп айтыңдар” (Ахмад, 5/72; әд-Дарими, 2699; әл-Бухари «Тарих әл-Кабир», 4/363; Абу Яғлә, 4655; әд-Дыйа «әл-Мухтара», 154-155 және басқалар).

Туфәйл – бұл Туфәйл ибн Абдуллаһ ибн Харис ибн Сахбара әл-Узди, оған Аллаһ разы болсын, тек осы хадисті ғана жеткізген сахаба.

Бұл хадисте «Аллаһ және Мухаммад қаласа» деген және сол сияқты сөздерде, бұл туралы жоғарыда айтылғандай, кіші ширк бар екеніне нұсқау бар.   

Хадистен алынатын пайдалар:

1. Хадисте Пайғамбардың (оған Аллаһтың игілігі мен сәлемі болсын) көзі тірісі кезінде түстерге көңіл бөлінгеніне, әрі түстер арқылы кейбір үкімдер орнатылғанына нұсқау бар.  

2. Хадисте «Аллаһ және пәлен қаласа» деген және сол сияқты сөздер кіші ширк болып табылатынына нұсқау бар.  

3. Хадисте яһудилер мен христиандар өздері үлкен ширк жасап жатқандарына қарамастан, кіші ширкті білетініне нұсқау бар. Ал олар бұны тек мұсылмандар оларды үлкен ширктері үшін айыптағаны үшін айтқан болатын. 
4. Хадисте құтпа жасаудан бұрын алдымен Аллаһ Тағалаға мақтау-мадақтар айтып, кейінінен «содан соң...» деген сөздермен құтпаны жалғастыру керек екеніне нұсқау бар.   

5. Хадисте тіпті егер «Аллаһ қаласа сосын пәлен қаласа» деп айтуға рұқсат етілсе де, адам өз қалауын Аллаһ Тағаланың қалауымен шектеудің қажеттілігіне нұсқау бар.

--------------------------------------------------------------------------------------------

ҚЫРЫҚ БЕСІНШІ ТАРАУ: 

Уақытты сөгуші Аллаһқа тіл тигізген болатыны туралы 

Аллаһ Тағала былай деді: 

وَقَالُوا مَا هِيَ إِلا حَيَاتُنَا الدُّنْيَا نَمُوتُ وَنَحْيَا وَمَا يُهْلِكُنَا إِلا الدَّهْرُ وَمَا لَهُمْ بِذَلِكَ مِنْ عِلْمٍ إِنْ هُمْ إِلا يَظُنُّونَ (٢٤)

“Олар: «Тіршілігіміз дүниедегі ғана. Өлеміз және туыламыз. Бізді заман ғана өлтіреді», - дейді. Негізінде, олардың бұған байланысты ешқандай білімі жоқ. Олар тек жорамалдайды” («әл-Жәсия» сүресі, 24-аят).

Тараудың «Бірқұдайшылық Кітабына» сәйкестілігі:

 Уақытты сөгу өзінің құрамына көпқұдайшылықты қамтиды, өйткені кім уақыттың әлдебір нәрселерді жасайтынына сенімді түрде уақытты сөксе, сонысымен Аллаһқа серік қосқан болады. 
Бұл аятта уақытты сөгетін адам, сонысымен «даһрия» ағымына ұқсап-еліктеген болатынына нұсқау бар, тіпті оның наным-сенімінде олармен ортақ ешнәрсе болмаса да.   

Аяттан алынатын пайдалар: 

1. Аятта қайта тірілуді растау және мұны теріске шығаратындарды сөгу бар.   

2. Аятта болмыста орын алып жатқан әлдебір нәрселерді уақытқа телитіндерді сөгу бар.
3. Аятта әлдебір нәрсені теріске шығаратыннан осыған дәлел талап етілетініне, сондай-ақ әлдебір нәрсені бекітіп айтатын адамнан да сонысына дәлел талап етілетініне нұсқау бар. 
4. Аятта наным-сенім мәселелерінде жорамалдарға сүйенуге болмайтындығына нұсқау бар. 
------------------------------------------------------------------------------------------------

Абу Хурайраның, оған Аллаһ разы болсын, сөздерінен Аллаһ Елшісінің (оған Аллаһтың игілігі мен сәлемі болсын) былай дегені жеткізіледі: «Аса Құдіретті және Ұлы Аллаһ былай деді: “Адам баласы уақытты (дахр) сөгуімен Мені балағаттайды, бірақ Мен уақыттың өзімін, барлық нәрсе Менім билігімде, әрі (Менің қалауыммен) күн түнді ауыстырады!”» (әл-Бухари, 4826).

Бұл хадисте кімде-кім уақытты сөксе, сонысымен Қасиетті әрі Пәк Аллаһ Тағалаға тіл тигізіп, оның мәртебесін түсірген болатынына нұсқау бар.   

Хадистен алынатын пайдалар:

1. Хадисте уақытты сөгудің тыйым салынғанына нұсқау бар.  

2. Хадисте Аллаһтың тағдырына иман келтірудің міндетті екеніне нұсқау бар.  

3. Хадисте уақыт Аллаһқа бағынышты жаратылыс екеніне нұсқау бар.  

4. Хадисте адамдар шын мәнісінде Аллаһ Тағалаға зиян тигізе алмайтынына және Оның мәртебесін түсіре алмайтынына нұсқау бар.  

------------------------------------------------------------------------------------------------
